
Uppskot til 

 

Løgtingslóg um broyting í løgtingslóg um landsjørð 

(Landsjørð skal tinglýsast við serligum frámerki, festitreytirnar verða broyttar, undir hesum 

fráfaringaraldur, feløg fáa heimild at upptaka lán, heimild Búnaðarstovunnar at selja 

landsjørð til m.a. almannagagnlig endamál, grundstykkir o.a. verður nágreinað, ásett verður, 

at jørð skal leggjast inn fyri jørð, sum er seld ella leigað burturav festi, og greiðari reglur um,  

hvussu rakstrartap fyri sølu og leigu verður endurbøtt, umframt lógartøkniligar og málsligar 

broytingar og rættingar) 

 

 

 

§ 1 

 

Í løgtingslóg nr. 45 frá 15. mai 2007 um 

landsjørð, sum broytt við løgtingslóg nr. 

98 frá 1. november 2007, løgtingslóg nr. 

102 frá 25. november 2008, løgtingslóg nr. 

47 frá 17. mai 2011, løgtingslóg nr. 65 frá 

17. mai 2013, løgtingslóg nr. 66 frá 15. 

mai 2014 og løgtingslóg nr. 194 frá 23. 

desember 2018, verða gjørdar hesar 

broytingar: 

 

1. § 1 verður orðað soleiðis:  

“§ 1. Búnaðarstovan umsitur alla 

almenna jørð, sum ikki verður fyrisitin 

av ella er skrásett sum ogn hjá øðrum 

almennum stovni ella hjá kommunu. 

Stk. 2. Almenn jørð skal skrásetast og 

tinglýsast sum ogn hjá Føroya 

landsstýri við frámerkinum “Føroya 

landsstýri: Landsjørð”.” 

 

2. § 2 verður orðað soleiðis:  

“§ 2. Búnaðarstovan kann lata almenna 

jørð í festi fyri nærri ásett áramál, tó í 

mesta lagi til festarin fyllir 70 ár. 

Festitíðin kann eftir umsókn verða 

longd, tó bara til festarin fyllir 75 ár.   

Stk. 2. Í festibrævinum tilskilar  

Búnaðarstovan gjølliga festitreytirnar 

og innstøðuna, sum hoyrir til festið. 

Stk. 3. Festarin rindar festileigu og øll 

gjøld, sum hvíla á festinum.  

Stk. 4. Landsstýrismaðurin ásetur í 

kunngerð nærri reglur um festileigu, 

festitreytir og reglur um, hvussu 

innstøða verður gjørd upp.”  

 

3. Aftaná § 2 verður sett:  



“Allýsingar 

§ 2 a. Í løgtingslógini galda hesar 

allýsingar:  

1) Festi: Ein neyvt avmarkaður partur 

av landsjørð, sum ein festari hevur 

fingið loyvi at gagnnýta eftir 

treytum, ásettar í festibrævi. 

2) Festari: Ein likamligur persónur, 

sum lýkur treytirnar fyri at fáa 

festibræv.  

3) Festibræv: Skjal, sum ásetur 

rættindi og skyldur festarans, undir 

hesum eisini reglur um innstøðu 

o.a. sbrt. § 5.   

4) Innstøða: Skipan av kríatúrum, sum 

eru ogn landsins og fylgja 

festinum.  

Stk. 2. Festarin rindar endurgjald fyri  

innstøðu, sum vantar í, tá ið festið 

verður latið av hondum. Festari kann 

minka innstøðuna móti at rinda 

endurgjald fyri hetta.”  

 

4. § 3 verður strikað.    

 

5. § 4, stk. 8 verður orðað soleiðis:  

“Stk. 8. Festi kann verða lagt saman 

við øðrum festi í somu markatalsbygd, 

um hetta kann geva betri rakstur. Eitt 

festi kann bara býtast sundur, um tað, 

sum verður býtt frá, verður lagt saman 

við øðrum festi í somu markatalsbygd, 

og um upprunaliga festið ikki verður 

minni enn tríggjar merkur.” 

 

6. Aftaná § 4, stk. 8, verður sett sum nýtt 

stk. 9:  

“Stk. 9. Landsstýrismaðurin ásetur í 

kunngerð nærri krøv um útbúgving, 

arbeiðsroyndir o.a.”  

 

7. § 5 verður orðað soleiðis:  

“§ 5. Festari skal hava bústað sín á 

somu oyggj, sum festið er. 

Landsstýrismaðurin ásetur nærri reglur 

um undantøk frá búðstaðarskylduni.  

Stk. 2. Búnaðarstovan hevur eftirlit við 

festinum. Staðfestir eftirlitið hjá 

Búnaðarstovuni, at festitreytirnar ikki 

eru hildnar, undir hesum eisini at 

kríatúr og jørð ikki eru væl viðfarin, 

skal Búnaðarstovan geva festaranum 

boð um at fáa viðurskiftini í rættlag 

innan eina hóskandi freist. Eru 

viðurskiftini ikki fingin í rættlag innan 

hesa freist, verður festimálið sagt upp. 

Stk. 3. Staðfestir embætisdjóralækni, at 

djórahald á festinum ikki er í samsvari 

við ásetingarnar í løgtingslóg um 

djóravælferð, skal Búnaðarstovan 

beinanvegin seta festaran frá og seta 

annan fyribils festara. Verður festarin 

seinni dømdur fyri brot á §§ 6-9, §§ 

11-12, § 20 og §§ 22-25 í løgtingslóg 

um djóravælferð, verður festið tikið frá 

festaranum.    

Stk. 4. Tá ið festimál er sagt upp eftir 

stk. 2 ella tikið frá festara eftir stk. 3, 

kann Búnaðarstovan krevja, at 

bygningar, ið eru ogn festarans, men 

sum eru knýttir at rakstrinum, verða 

seldir aftur til festið. 

Stk. 5. Kostnaður eftir stk. 4 verður 

ásettur av metingarfólki, sum 

Búnaðarstovan og festarin velja í felag. 

Er ikki semja um at velja metingarfólk, 

velur sorinskrivarin metingarfólkið.” 

 

8. § 6 verður orðað soleiðis:  

“§ 6. Raksturin av einum festi kann 

leggjast í partafelag ella smápartafelag, 

sum festarin einsamallur eigur, og har 

festarin sjálvur er stjóri. 

Stk. 2. Partafelag ella smápartafelag 

eftir stk. 1 kann upptaka lán.   

Stk. 3. Festari kann av festinum keypa 

sethús við hóskandi undirlendi, sbr. tó 

stk. 4 og § 11 a.  

Stk. 4. Bygningar, sum hava 

fornfrøðiligt virði ella serligan týdning 

fyri landið at eiga, kunnu ikki keypast 

eftir stk. 3.” 

 

9. Aftaná § 6 verður sett: 

“§ 6 a. Við teimum avmarkingum, sum 

eru ásettar í aðrari lóggávu, hevur 

festarin rætt til at brúka festið við 

lunnindum, undir hesum eisini 

veiðirættindi og rætt til at fiska í áum 

og vøtnum. 



Stk. 2. Festarin kann leiga út lendi til 

fóðurframleiðslu, traðarbrúk og 

urtagarðsbrúk fyri í mesta lagi 10 ár.   

Stk. 3. Festarin kann leiga út 

veiðirættindi í fuglabjørgum og urðum, 

umframt rætt at veiða haru, fyri í mesta 

lagi trý ár hvørja ferð. 

Stk. 4. Heimafólkið hevur framíhjárætt 

at leiga lendi eftir stk. 2-3.   

Stk. 5. Reglurnar í § 7, stk. 3-5, galda 

fyri leigumál eftir stk. 2-3.”  

 

10. Yvirskriftin yvir § 7 verður orðað 

soleiðis: “At leiga út landsjørð“ og § 7 

og 7 a verða orðaðar soleiðis:  

“§ 7. Til tess at tryggja, at góður bøur í 

mestan mun verður brúktur at 

framleiða fóður, grønmeti o.tíl., kann 

Búnaðarstovan krevja, at annaðhvørt 

festari ella leigari við hóskandi freist 

fer undir at gagnnýta lendið til slíka 

framleiðslu. 

Stk. 2. Ger festari ella leigari ikki eftir 

boðum, kann Búnaðarstovan sjálv leiga 

lendið út til slíka framleiðslu. 

Leiguinntøkan verður rindað 

Búnaðarstovuni. 

 

§ 7 a. Búnaðarstovan hevur heimild at 

leiga út landsjørð til traðir og 

traðarstykki, stykki til urtagarðsbrúk, 

grundstykki til húsabygging og almenn 

endamál, t.d. til vinnuvirksemi, ítrótt, 

frítíðarendamál o.tíl. Leiguinntøkan 

verður goldin festaranum. 

Stk. 2. Í leigusáttmálanum verður ásett, 

hvat lendið skal brúkast til, og undir 

hvørjum treytum, lendið verður leigað 

út, m.a. at lendið skal brúkast sbrt. 

leigusáttmálanum, og at leigumálið 

fellur burtur, um treytirnar ikki verða 

hildnar.  

Stk. 3. Leigusáttmálin fellur burtur ella 

kann verða sagdur upp, um leigarin 

doyr og eingin eftirsitandi hjúnafelagi 

er, um leigarin er eitt felag, sum 

annaðhvørt er óvirkið ella verður 

avtikið, ella um leigarin ikki fylgir 

treytunum í leigusáttmálanum ella 

lóggávuni annars.  

Stk. 4. Áðrenn jørð verður leigað út 

eftir stk. 1, skal festarin hava havt høvi 

at lata Búnaðarstovuni viðmerkingar til 

málið. 

Stk. 5. Landsstýrismaðurin ásetir nærri 

reglur um at leiga út landsjørð.” 

  

11. Aftaná § 7 a verður sett:  

“§ 7 b. Er leigarin eftir § 7 a ein 

kommuna, og er leigumálið galdandi 

longri enn 30 ár, skal leigumálið 

viðgerast eftir ásetingunum í § 9 b, stk. 

2 og 4.  

Stk. 2. Búnaðarstovan skal kunna 

Búnaðargrunnin um leigumál eftir stk. 

1. Búnaðargrunnurin hevur rætt til at 

tryggja sær veð fyri verandi lán og gera 

sín veðrætt galdandi, áðrenn 

leigumálið tekur við.  

Stk. 3. Leigumál eftir hesi áseting 

kunnu leingjast.”  

 

12. Yvirskriftin yvir § 9 verður orðað 

soleiðis: “Keyp og søla av landsjørð 

o.a.”, og § 9 verður orðað soleiðis:  

“§ 9. Búnaðarstovuni verður heimilað 

at keypa jørð at leggja afturat festum. 

Stk. 2. Er talan um jørð, sum áður 

hevur verið landsjørð, rindar 

Búnaðargrunnurin keypspeningin.” 

 

13. Aftaná § 9 verður sett:  

“§ 9 a. Búnaðarstovan kann burtur av 

landsjørð selja kommunum og 

almennum stovnum og feløgum jørð til 

almenn endamál, m.a. frítíðarendamál, 

umframt grundstykkir til húsabygging, 

vinnulig endamál o.tíl. treytað av, at 

økið í byggisamtykt er lagt av til 

endamálið.  

Stk. 2. Er ætlanin at umskipa góða 

landbúnaðarjørð til endamál, fevnd av 

stk. 1, skal keyparin mótvegis 

Búnaðarstovuni sanna, at umskipanin 

er neyðug, og at endamálið við 

umskipanini ikki á fullgóðan hátt kann 

fremjast á øðrum lendi.  

Stk. 3. Søla eftir stk. 1 er treytað av, at 

farið er undir ætlaða arbeiðið innan 

tvey ár, og at lendið fellur aftur til 



landið, um henda freist fer, áðrenn 

farið er undir arbeiðið. Sølupeningurin 

verður tá afturgoldin keypara.   

Stk. 4. Búnaðarstovan kann burtur av 

landsjørð selja smærri stykki uttan um 

kommununa, um stykkið verður lagt 

aftur at øðrum stykki, t.d. fyri at rætta 

mark ella betra um atgongd at einum 

stykki. Slík søla er treytað av, at 

viðkomandi myndugleikar viðmæla 

søluni, og at sølan ikki hevur negativ 

árin á landsjørðina.  

Stk. 5. Áðrenn avgerð eftir stk. 1 og 3 

verður tikin, skal festarin hava havt 

høvi at lata Búnaðarstovuni 

viðmerkingar til málið. 

 

§ 9 b. Landsstýrismaðurin ásetur í 

kunngerð kostnaðin fyri landsjørð, sbr. 

tó stk. 2-4.  

Stk. 2. Tá landsjørð verður seld eftir § 

9a, skal festið annaðhvørt fáa lagt inn 

somu vídd ella dygd av lendi, sum er 

mist.  

Stk. 3. Ber ikki til at leggja inn lendið 

eftir ásetingunum í stk. 2, skal 

Búnaðarstovan saman við festaranum  

meta um, hvussu rakstrartapið, sum 

festinum er fyri, kann verða endurbøtt.   

Stk. 4. Aftur at keypspeninginum 

rindar kommunan kostnaðin av at 

leggja jørð inn, sbr. stk. 2, ella 

kostnaðin av at endurbøta rakstrartapið 

eftir stk. 3.”  

 

14. Yvirskriftin yvir § 10 verður orðað 

soleiðis: “Jarðarprísir og 

helvtarpeningur” og § 10 verður orðað 

soleiðis:   

“§ 10. Tá Búnaðarstovan selur burturav 

landsjørð eftir § 9a ella tekur aftur 

brúksrætt til lendi eftir § 7 a ella § 7 b, 

hevur hagin ella festið rætt til 

endurgjald fyri mist bit eftir reglum, 

sum landsstýrismaðurin ásetur.  

Stk. 2. Endurgjaldið verður rindað 

festinum beinleiðis.  

 

15. § 11 verður orðað soleiðis:   

“§ 11. Landsstýrismaðurin ásetir í 

kunngerð leigukostnað fyri jørð, traðir, 

onnur jarðarstykki, bygningar, 

umframt endurgjald fyri mist bit og 

gjøld fyri ymsa avgreiðslu eftir 

løgtingslógini.”  

 

16. Aftaná § 11 verður sett:  

“§ 11 a. Um festari keypir sethús við 

hóskandi grundøki á festinum, rindar 

festarin einans fyri grundøkið eftir 

reglum, ásettar við heimild í § 11. 

Stk. 2. Sorinskrivarin útnevnir 

metingarfólk, sum ásetir metta virðið á 

bygningum, sum verða yvirtiknir eftir 

stk. 1.  

Stk. 3. Tá sethús, sum eru yvirtikin 

eftir stk. 1, verða seld ella avhendað 

fyrstu ferð, skal festarin flyta 

helvtarpening á festikontu. 

Helvtarpeningurin er helvtin av teirri 

hægru upphæddini, t.e. annaðhvørt 

sølupeningurin ella mett virði eftir stk. 

2. Búnaðarstovan lýsir ítak um 

helvtarpening á ta føstu ognina.  

Stk. 4. Tá ið sethús verða seld aðru 

ferð, skal seljarin flyta helvtarpening, 

t.e. her helvtin av sølupeninginum, á 

festikontu.  

Stk. 5. Eru sethús, sum verða keypt 

eftir stk. 1, heilt ella lutvíst fíggjað av 

festikontu, skal fíggingin rindast inn 

aftur á festikontuna uttan so, at íløgan 

er fult niðurskrivað eftir reglunum í 

løgtingslóg um skattligar avskrivingar. 

Er íløgan bara lutvíst niðurskrivað, 

skal parturin, sum ikki er 

niðurskrivaður, gjaldast inn á 

festikontu.” 

 

17. Aftaná § 11 a verður sett:     

 

“Kæra 

§ 12. Avgerðir Búnaðarstovunnar, 

tiknar við heimild í hesi løgtingslóg 

ella reglum, givnar við heimild í hesi 

løgtingslóg, kunnu kærast til 

landsstýrismannin innan 4 vikur eftir, 

at viðkomandi hevur fingið fráboðan 

um avgerðina. 



Stk. 2. Landsstýrismaðurin kann leggja 

kærumyndugleika sín eftir 

løgtingslógini til kærustovn ella 

kærunevnd, hvørs avgerðir eru 

endaligar innan fyrisitingina.” 

 

§ 12 verður eftir hetta § 13.  

    

 

§ 2 

Henda løgtingslóg kemur í gildi 1. juli 

2025, og samstundis fer úr gildi § 37 a, 

stk. 2, í Lov nr. 172 af 18. Maj 1937 for 

Færøerne om Haugers Styrelse og Drift 

m.m. 

Kapittul 1. Almennar viðmerkingar 

1.1. Orsakir til uppskotið 

Landsstýrið hevur orðað ein landbúnaðarpolitikk við ítøkiligum málum, har dentur verður 

lagdur á at menna føroyskar landbúnaðarvørur.  

 

Ferð skal setast á føroyska framleiðslu, og vit skulu gerast meira sjálvbjargin við fleiri 

landbúnaðarvørum. Ítøkilig mál verða sett fyri størri framleiðslu av grønmeti, kjøti, 

mjólkarvørum og stráfóðri. Verandi stuðulsskipanir verða knýttar at settu málunum. Í 

lendisætlanini fyri Føroyar verður tryggjað, at besta landbúnaðarjørðin ikki verður brúkt til 

onnur endamál.  

 

Skal landbúnaðarpolitikkurin av sonnum gera mun, skal dentur leggjast á at virða og 

virðisøkja okkara egna tilfeingi. Dentur skal leggjast á at menna landbúnaðarvørur og 

framleiðsluna soleiðis, at føroyskt framleiddar matvørur í royndum kunnu kappast við 

innfluttar matvørur. Føroyskt framleiddar landbúnaðarvørur eru í harðari kapping við 

innfluttar vørur. Lønsemið í vinnuni er lágt. Framleiðslunøgdin er lítil. Áhugin fyri vinnuni er 

lítil. Fá krøv verða sett vinnuni. Átøk, ið skulu vera landbúnaðinum, og við tí eisini 

keyparunum, at frama, eru fá, spjadd og tilvildarlig.  

 

Heimurin í dag er ikki sum áður; tað ber ikki til fyrilitsleyst at innflyta og brúka vørur, sum 

tað eins væl ber til at framleiða í Føroyum við teimum fyrimunum, sum tað hevur við sær – 

stuttfluttar matvørur, har fyrilit fyri burðardyggari lendisnýtslu, umhvørvi og djóravælferð og 

virðing fyri útbúgving og royndum eru fremst í øllum lutum. Tað ræður um at skipa 

landbúnaðarvinnuna soleiðis, at tey, sum hava áræði og førleikar, fáa veruligan møguleika at 

arbeiða og framleiða og á tann hátt økja matvøruframleiðsluna í Føroyum og við tí eisini økja 

lønsemið í vinnuni.   

 

Mentanarliga hevur landbúnaðurin stóran týdning, og rúm skal eisini vera fyri hesum 

partinum av landbúnaðinum. Men tey, sum hava landbúnaðin sum høvuðsvinnu og -inntøku, 

hava uppiborið at verða mett sum ein verulig vinna, sum gevur samfelagnum týðandi íkast, 

og sum tí eisini hava alla virðing uppiborna. 

 

Trýstið á ta góðu landbúnaðarjørðina er stórt; áhugamálini eru mong og fjøltáttað, og fleiri 

teirra eru bæði týðandi og neyðug. Tí er tað uppaftur meira umráðandi, at farið verður fram 

við skili, so alt neyðugt virksemi fær ta rúmd, tað hevur tørv á.  

 

Hetta lógaruppskotið er liður í eini eftirmeting av galdandi landbúnaðarlóggávu, sum eisini 

fevnir um broytingar í løgtingslóg um Búnaðargrunn, endurskoðan av stuðulsskipanum og 

eini komandi løgtingslóg um landbúnað, sum tilsamans hava til endamáls at røkka málinum 

um at menna føroyskan landbúnað og føroyskar landbúnaðarvørur.  

 

1.2. Galdandi lóggáva 

Festitreytir  

Eftir galdandi reglum kann festari sita við festinum, til hann fyllir 70 ár. Eftir tað kann 

festimálið leingjast við fimm árum í senn.  

 

Festari hevur harumframt rætt til at veðseta og avhenda festibrævið og at keypa innstøðu og 

bygningar burtur úr festinum. Festari kann leggja raksturin av festinum í partafelag ella 

smápartafelag, men felagið kann ikki upptaka lán fyri festaran. Sostatt verður festarin í flestu 

førum at hefta persónliga fyri lán, sum verða upptikin. 

Um at selja landsjørð 

Búnaðarstovan hevur síðani 2006 havt sum meginreglu, at landsjørð í útgangsstøði verður 

seld kommununi. Kommunan, sum er lokalur planmyndugleiki, selur síðani jørðina til tey 

endamál, sum byggisamtyktin loyvir. Kommunan selur lendið annaðhvørt eftir 

frammanundan ásettari mannagongd, t.d. eftir grundstykkjalista, ella við almennum útboði 

sambært kunngerð um alment útboð. Í einstøkum førum selur Búnaðarstovan privatpersónum 

jørð, men tá er aloftast talan um at leggja lendið afturat verandi ogn fyri t.d. at rætta mark ella 

bøta um atgongd at einum stykki ella einum húsum. 

 

Eftir galdandi lóggávu er góð landbúnaðarjørð ikki serliga vard fyri at verða umløgd til annað 

endamál. Hetta hevur við sær, at jørð, sum er serliga væl egnað til landbúnað, verður tikin til 

onnur endamál, t.d. bygging, tá kommunur leggja til rættis og byggja út kommununa. 

 

Sølupeningurin fyri landsjørð verður býttur millum festikontuna hjá festinum, haðani jørðin 

verður seld, og á felags festipulju. Av hesum báðum kontum kunnu ávikavist festarin sjálvur 

og aðrir festarar søkja um pening til ymisk átøk at bøta um raksturin. Hesar kontur eru 

avmarkaðar til stuðul til ábøtur, velting og nýdyrking av búnaðarjørð, brunnar og køstar, 

nýmótans fjós, seyðahús og rættir og til vegagerð í sambandi við hesar íløgur. Henda skipanin 

er stirvin, og tað er trupult hjá festarum til fulnar at fáa fígging til veruliga at leggja upp fyri tí 

rakstrartapi, sum sølan hevur við sær.  

 

1.3. Endamálið við uppskotinum 

Broyttar festitreytir  

Í 2007 fingu festarar heimild at selja festibrøvini, eins og festarar í størri mun enn áður kundu 

keypa innstøðu, bygningar o.a. av festinum. Við fluttum ognarrætti kundu festarar veðseta 

ognirnar fyri lán, eins og festarin fekk veruliga ávirkan á, hvør tók við festinum. Landsjørðin 

er kortini enn sum áður almenn ogn.    

 

Yvirskipaða endamálið við hesum broytingum tykist hava verið at javnseta festarar við onnur 

vinnurekandi, og við eini skipan, sum er frælsari enn hon, ið var galdandi frammanundan, at 

geva vinnuni møguleika at vaksa og mennast á egnan hátt og í egnum tempo.  

 

Umsetiligu festibrøvini hava kortini havt við sær avbjóðingar, sum eru vorðnar alt sjónligari 

seinastu 20 árini, og tað er í dag nærum ógjørligt hjá ungum og virkisfýsnum fólkum at 

sleppa inn í vinnuna. Samstundis ber til at staðfesta, at hvørki framleiðsla ella úrtøka eru økt 

nakað serligt seinastu árini, og málið um at framleiða sum mest av føroyskum 

landbúnaðarvørum tykist longri burturi enn nakrantíð. Málið er fjøltáttað, og tað er tí trupult í 

einum at rætta allar feilir, sum eru gjørdir. Kortini má viðurkennast, at skal málið um ein 

sosialt, fíggjarliga og umhvørvisliga burðardyggan landbúnað røkkast, er neyðugt at broyta 

strukturin í landbúnaðinum og at seta hesari vinnuni, eins og øllum øðrum vinnum, krøv og 

treytir. 

 

Tó at landbúnaður í Føroyum hevur sera týðandi mentanarvirði, so er tað eisini ein vinna, 

sum skal mennast og nørast, skal hon veruliga kunna kappast móti innfluttum vørum. 

Omanfyrinevndu broytingar, sum nú hava fleiri ár á baki, hava ikki rokkið endamálinum um 

størri kappingarføri og tí má okkurt munagott gerast, vinnuni at frama.  

 

Við hesum lógaruppskoti verður í ávísan mun farið aftur til ta skipan, sum varð galdandi 

áðrenn 2007. Markið fyri at sita við einum festi verður enn sum áður 70 ár, men møguleikin 

at leingja festi við fimm árum hvørja ferð verður broyttur soleiðis, at tað ber til at leingja eina 

ferð, og heimildin at keypa innstøðu og bygningar, sethús tó undantikin, verður strikað.  

 

Hesar broytingar hava til endamáls at gera tað lættari hjá ungum virkisfýsnum fólkum at 

sleppa inn í vinnuna, eins og endamálið er at geva nýggjum festarum eitt grundfæ til starvið.  

Broytingarnar hava eisini til endamáls at forða fyri, at festi verða keypt at hava “til stuttleika” 

hjá teimum, sum hava ráð, heldur enn til veruliga landbúnaðarframleiðslu. 

 

Eftir galdandi reglum í vinnufelagalógini kunnu festarar, sum hava lagt raksturin av festinum 

í eitt partafelag ella eitt smápartafelag, ikki lata felagið upptaka lán. Úrslitið av hesum er, at 

festarar í flestu førum mugu hefta persónliga fyri lán, sum verða tikin til tess at bøta um 

raksturin av festinum. Henda støða er ikki rímilig fyri festarar, og tí verður ásett, at nevndu 

feløg kunnu upptaka lán fyri festið. Hetta forðar kortini ikki fyri, at peningastovnar kunnu 

krevja aðra trygd fyri lán. Broytingin hevur til endamáls at javnseta festarar við onnur 

vinnurekandi, sum kunnu lata feløg upptaka lán og á tann hátt avmarka persónliga váðan.  

 

Um at keypa ognir burtur av festinum  

Eins og frammanundan kann festari burtur av festinum keypa sethús við hóskandi undirlendi, 

tó ikki bygningar við serligum fornfrøðiligum virði og bygningar, sum tað fyri landið hevur 

týdning at eiga. 

 

Heimildin at keypa innstøðu, fjós og aðrar bygningar við hóskandi undirlendi er sostatt 

strikað. Henda broyting er ætlað at verja fyri, at nýggir festarar koma í ta støðu, at lítil og 

eingin ogn, hvørki bygningar ella fæ, er tøk til teirra, tá teir fara undir landbúnaðarvirksemi. 

Tað er torført at fáa yngri fólk at taka við í vinnuni, og tá grundfæið – innstøða, fjós og aðrir 

bygningar – hjá komandi festara er tikið burtur úr festinum, og hann tí má byrja við at keypa 

ognirnar aftur ella byggja nýggjar bygningar, gerst tað uppaftur truplari at draga ung og 

virkisfús fólk til vinnuna.  

 

Enn ber til at selja og keypa festibrøv, men um komið verður eftir, at tað fyri vinnuna er betri, 

at hetta verður broytt, eigur at verða umhugsað at leggja festaraskiftini soleiðis til rættis, at 

fráfarandi festari á annan hátt fær kompensatión fyri ta virðisøking, hann hevur lagt afturat 

festinum, og sum við einum festaraskifti kemur tilstundandi festara til góðar.  

 

Um at selja landsjørð  

Lógaruppskotið hevur eisini til endamáls at nágreina heimild Búnaðarstovunnar at selja 

landsjørð til ymisk endamál, m.a. almannagagnlig endamál, frítíðarendamál, grundstykkir, 

vinnuvirksemi o.a.  

 

Løgtingslóg um landsjørð ásetur tey endamál, ið seljast kann til, men ikki hvønn, seljast kann 

til. Búnaðarstovan hevur hildið seg til sum meginreglu bara at selja landsjørð til kommunur, 

men henda siðvenja er ikki løgfest. Komið er eftir, at reglurnar um at selja landsjørð kunnu 

tykjast ógreiðar, og at neyðugt er at tryggja, at umbønir um at keypa burtur av landsjørð verða 

avgreiddar á sama hátt.  

 

Rættast er tískil at áseta greiðar reglur um hesi viðurskifti beinleiðis í løgtingslóg um 

landsjørð, heldur enn at halda fram við eini fyrisitingarligari mannagongd, ið ikki er løgfest. 

Skotið verður tí upp at áseta, at landsjørð einans verður seld kommunum, og tá bara, um økið 

er lagt av til endamálið í býarskipan og byggisamtykt. 

Fyri at tryggja, at kommunur ikki leggja jørð inn undir seg til at brúka seinni, møguliga tí at 

roknað verður við hægri keypsprísi, verður ásett, at farast skal undir ætlaða arbeiðið innan 

fyri tvey ár. Samstundis verður ásett, at lendið fellur aftur til landið, um nevnda freist fer. 

Sølupeningurin verður tá afturgoldin keyparanum. Lendið í Føroyum er avmarkað, og tað er 

umráðandi, at lendið verður umsitið so skynsamt sum til ber.  

 

Ásett verður eisini, at vikið kann vera frá regluni um, at landsjørð bara verður seld 

kommunum, um talan er um smá stykkir, og um ætlanin er at rætta mark, bøta atgongd o.tíl. 

Tá kann lendið seljast beinleiðis til onnur enn kommununa.     

 

At enda hevur uppskotið til endamáls at tryggja, at góð landbúnaðarjørð ikki so lættliga kann 

verða umløgd til annað endamál. Hetta verður m.a. gjørt við at krevja, at lendið skal vera lagt 

av til (nýggja) endamálið í býarskipan og byggisamtykt, og at kommunan veruliga hevur 

kannað, at einki annað lendi (enn góða landbúnaðarjørðin) kann brúkast. Tað er ofta so, at 

góða landbúnaðarjørðin er tann, sum er fyrst fyri at brúka, men við broyttu reglunum verður 

kommunan, sum bæði er planmyndugleiki og keypari, tvingað at kanna, um ikki annað lendi 

kann brúkast til endamálið í staðin. Hetta forðar ikki til fulnar fyri, at góð landbúnaðarjørð 

verður tikin til annað endamál, men kommunurnar mugu við hesum gerast munandi meira 

tilvitaðar um, hvussu kommunan verður skipað og útbygd.  

 

Afturat hesum verður ásett, at jørð skal leggjast inn fyri ta jørð, sum verður seld burturav 

einum festi, so missurin hjá festinum verður so avmarkaður sum gjørligt. Kostnaðurin verður 

fíggjaður við keypspeninginum, sum tí ikki verður settur á festikontu, men í staðin fer 

beinleiðis til festið. Er søluprísurin lægri enn kostnaðurin av at leggja jørð inn, verður 

søluprísurin hækkaður samsvarandi. Er kostnaðurin hinvegin lægri, verður avlopið sett á 

festikontu. Ber ikki til at leggja jørð inn av haga til tess at bøta um rakstrartapið av eini sølu, 

skulu festari og Búnaðarstovan í felag meta um, hvussu rakstrartapið best kann verða 

endurbøtt. Kommunan, sum keypir lendið, rindar fyri hesa endurbøting. 

 

Um at leiga landsjørð    

Búnaðarstovan hevur sum er heimild sjálv at leiga út lendi til fóðurframleiðslu. Kortini er 

støðan tann, at góður bøur í ov stóran mun annaðhvørt als ikki verður brúktur ella einans 

verður brúktur til t.d. beiti. Í øðrum førum er bøurin bæði óbrúktur og órøktur. Góða 

landbúnaðarjørðin er avmarkað, og fyri at fáa ta góðu landbúnaðarjørðina virkna, serliga til 

fóðurframleiðslu, verður heimildin hjá Búnaðarstovuni styrkt soleiðis, at Búnaðarstovan kann 

krevja, at tann, sum hevur jørðina á hondum, fer undir at gagnnýta lendið til fóðurframleiðslu.  

 

Ger festari ella leigari ikki eftir boðum, t.e. annaðhvørt sjálvur fer undir fóðurframleiðslu ella 

letur annan gera tað, kann Búnaðarstovan sjálv leiga lendið út til fóðurframleiðslu. 

Leiguinntøkan verður tá rindað Búnaðarstovuni og ikki festara ella leigara. 

 

Reglurnar um at taka aftur nýtslurætt til (part av) lendi á einum festi eru av lógartøkniligum 

og málsligum ávum broyttar og styttar. Høvuðsbroytingin er, at festari, sum vegna 

langtíðarleigu til almannagagnlig endamál missir part av sínum lendi, og við tí eisini 

møguliga hevur eitt rakstrartap, verður settur javnt við festara, sum missir lendi í sambandi 

við sølu. Eins og festari, sum missir lendi vegna sølu, fær festari, sum missir lendi vegna 

leigu, samsvarandi jørð lagda inn av haga. Um hetta ikki ber til, skulu festari og 

Búnaðarstovan í felag meta um, hvussu rakstrartapið best kann verða endurbøtt. Kommunan, 

sum leigar lendið, rindar fyri hesa endurbøting. 

Aðramáta eru reglurnar um at leiga landsjørð tær somu, men eru av lógartøkniligum og 

málsligum ávum orðaðar av nýggjum og styttar.  

 

Um fyrisitingarligan kærurætt  

Løgtingslóg um landsjørð hevur ongar ásetingar um kæru, undir hesum heldur ikki ásetingar 

um kærufreistir, til hægri fyrisitingarligan myndugleika, og tá ið einki annað er ásett, er 

galdandi ein óskrivaður kærurættur til hægri fyrisitingarligan myndugleika, her Uttanríkis- og 

vinnumálaráðið, sum er yvirskipaði myndugleiki Búnaðarstovunnar. 

 

Eins og løgtingslóg um landsjørð ikki hevur ásetingar um kæru til hægri fyrisitingarligan 

myndugleika, so hevur hon heldur ikki ásetingar um kærufreistir. Hetta merkir í útgangsstøði, 

at hægri fyrisitingarligi myndugleikin hevur skyldu til at taka eitt kærumál upp til viðgerðar, 

hóast long tíð er liðin, síðani upprunaliga avgerðin varð tikin. Henda skylda fellur einans 

burtur, um kæran er latin inn so mikið seint, at tað av hesi orsøk er ógjørligt ella sera trupult 

at viðgera kærumálið. 

 

Við støði í hesum óskrivaða kærurætti til hægri fyrisitingarligan myndugleika, og sum part av 

síni vegleiðingarskyldu, upplýsir Búnaðarstovan – tá ið fyrisitingarligar avgerðir, sum kunnu 

kærast til hægri fyrisitingarligan myndugleika, verða tiknar – at avgerðin kann kærast til 

ráðið. Upplýst verður somuleiðis, at kærufreistin er fýra vikur, og at tað ber til at kæra um 

sjálva kærufreistina. Hetta verður gjørt fyri at tryggja, at eitt kærumál ikki missir sín 

aktualitet, og at kærurætturin, hóast hann stendur við í óavmarkaða tíð, ikki í roynd og veru 

gerst eitt eiti, sbr. omanfyri um burturfall av skylduni at viðgera kærumál.  

 

Fyri at tryggja rættartrygdina verða tí ásettar greiðar reglur um kæru og kærufreistir. 

 

Um kærurætt til landbúnaðarstevnu og Yvirlandbúnaðarstevnu 

Samstundis sum ásettar verða greiðar reglur um fyrisitingarliga kæru, verður kærurætturin   

til landbúnaðarstevnu og Yvirlandbúnaðarstevnu strikaður fyri avgerðir, sum Búnaðarstovan 

tekur eftir løgtingslóg um landsjørð.  

 

Eftir verandi reglum kunnu ávísar avgerðir, sum Búnaðarstovan tekur eftir løgtingslóg um 

landsjørð, leggjast fyri landbúnaðarstevnu við kærurætti til Yvirlandbúnaðarstevnu. 

Landbúnaðarstevnur og Yvirlandbúnaðarstevna eru serdómstólar, sum virka eins og aðrir 

dómstólar; málsviðgerðin er drúgv, og tann, sum leggur mál fyri stevnurnar, skal veita 

peningaliga trygd fyri málinum. Avgerðir í Yvirlandbúnaðarstevnu eru endaligar og kunnu 

ikki leggjast fyri rættin (tó við tí undantaki, at heimildin at viðgera mál kann leggjast fyri 

Hægstarætt). Talan er sostatt um eina skipan, sum munandi víkir frá tí, sum annars er 

galdandi fyri fyrisitingarligar avgerðir, sum bæði kunnu kærast til hægri fyrisitingarligan 

myndugleika og leggjast fyri rættin við kærurætti til hægri rætt.   

 

At landbúnaðarstevna og Yvirlandbúnaðarstevna verða strikaðar sum kærumyndugleiki fyri 

avgerðir Búnaðarstovunnar eftir løgtingslóg um landsjørð og reglum, givnar við heimild í 

hesi løgtingslóg, er grundað á, at avgerðir, sum ein almennur fyrisitingarligur myndugleiki 

tekur, sum avgjørd meginregla eiga at kunna kærast til hægri almennan fyrisitingarligan 

myndugleika. Broytingin forðar ikki teimum, sum eru ónøgd við eina avgerð hjá hægra 

myndugleikanum, at leggja málið fyri rættin.  

 

Leggjast kann eisini afturat, at omanfyrinevndu broytingar bara snúgva seg um avgerðir, sum 

Búnaðarstovan sum almennur myndugleiki tekur eftir løgtingslóg um landsjørð og reglum, 

givnar við heimild í løgtingslógini; onnur mál, sum kunnu leggjast fyri landbúnaðarstevnu 

við kærurætti til Yvirlandbúnaðarstevnu, verða ikki ávirkað av hesi broyting, og 

landbúnaðarstevna og Yvirlandbúnaðarstevna halda fram sum myndugleikin, sum tekur  

avgerðir í privatrættarligum ósemjum eftir hagalógini, girðingarlógini og aðrari lóggávu, sum 

skipar privatrættarlig viðurskifti í landbúnaðinum annars. 

 

1.4. Samandráttur av nýskipanini við uppskotinum 

Víst verður til pkt. 1.1. Orsakir til uppskotið og pkt. 1.3. Endamálið við uppskotinum.  

 

1.5. Ummæli og ummælisskjal 

Uppskot til løgtingslóg um broyting í løgtingslóg um landsjørð er partur av eini umfatandi 

broyting í landbúnaðarlóggávuni og hevur verið til ummælis saman við uppskoti til 

løgtingslóg um broyting í løgtingslóg um Búnaðargrunn og uppskoti til løgtingslóg um 

landbúnaðarstuðul.  

 

Lógaruppskotið hevur verið til ummælis hjá Bóndafelag Føroya, Búnaðargrunninum, Føroya 

Náttúru- og Umhvørvisfelag, Føroya Óðalsfelag, Heilsustýrinum, Kommunufelagnum, 

Umhvørvisstovuni, Útoyggjafelagnum og Vinnuhúsinum, eins og uppskotið er sent teimum, 

sum luttóku á verkstovu um landbúnaðarpolitikk í juni 2023.  

 

Lógaruppskotið hevur harumframt verið til almenna hoyring á heimasíðuni hjá Uttanríkis- og 

vinnumálaráðnum í tíðarskeiðinum 6. januar – 3. februar 2025.   

 

Víst verður til hjálagda upprit um innkomnar viðmerkingar. [verður skrivað, tá hoyringin er 

av]   

 

Kapittul 2. Avleiðingarnar av uppskotinum 

2.1. Fíggjarligar avleiðingar fyri land og kommunur 

Lógaruppskotið hevur ikki fíggjarligar avleiðingar fyri landið.     

 

Fyri kommunurnar hevur lógaruppskotið ta fíggjarligu avleiðing, at tað verður dýrari at keypa 

landsjørð, tí kommunan skal umframt at gjalda keypskostnaðin eisini gjalda fyri at fáa lagt 

inn jørð fyri ta jørð, sum verður seld frá. Ber ikki til at leggja inn jørð av haga, skal metast 

um, hvussu rakstrartapið so kann verða endurbøtt. Í slíkum førum er tað eisini kommunan, 

sum skal gjalda fyri hesa endurbøting, t.d. við nýggjum seyðahúsi ella líknandi. Sama er 

galdandi fyri landsjørð, sum verður leigað kommunum at brúka til almannagagnlig endamál 

o.tíl. 

 

2.2. Umsitingarligar avleiðingar fyri land og kommunur 

Fyri kommunurnar hevur lógaruppskotið ta avleiðing, at kommunan í enn størri mun enn áður 

skal meta um, hvussu kommunan verður útbygd og víðkað, av tí at tað verður truplari at 

keypa góða landbúnaðarjørð.  

 

Lógaruppskotið hevur positivar umsitingarligar avleiðingar fyri landið á tann hátt, at 

reglurnar um at selja og leiga út landsjørð verða einfaldari og við tí eisini umsitingin.  

 

2.3. Avleiðingar fyri vinnuna 

Fyri vinnuna hevur lógaruppskotið ymsar positivar avleiðingar, m.a. at landbúnaðarjørðin – 

og tí eisini landbúnaðarvinnan – er betri vard fyri tilvildarligum og lítið viðgjørdum 

broytingum í sambandi við kommunalar útbyggingar og víðkanir. Fyri vinnuna er tað eisini 

ein fyrimunur, at tað við broyttum festitreytum verður lættari at fáa ung fólk at taka við sum 

festara.  

 

Fyri vinnuna hevur lógaruppskotið harumframt ta avleiðing, at partafeløg og smápartafeløg, 

har raksturin av festi er lagdur, kunnu upptaka lán vegna festaran. Hetta ber ikki til í dag, sbr. 

ásetingar í vinnufelagalógini. 

 

Fyri festarar verður tað mett at vera eina fyrimunur, at teir fáa rætt at kæra mál 

fyrisitingarliga, eins og teir fáa rætt at leggja ta endaligu fyrisitingarligu avgerðina fyri rættin 

til støðutakan. Við broytingini verður eisini latið upp fyri, at hesar avgerðir kunnu kærast til 

Løgtingsins Umboðsmann, tí avgerðin er fevnd av almenna fyrisitingarrættinum.  

 

2.4. Avleiðingar fyri umhvørvið 

Lógaruppskotið hevur ikki avleiðingar fyri umhvørvið.  

 

2.5. Avleiðingar fyri serstøk øki í landinum 

Lógaruppskotið hevur ikki avleiðingar fyri serstøk øki í landinum.  

 

2.6. Avleiðingar fyri ávísar samfelagsbólkar ella felagsskapir 

Lógaruppskotið hevur ikki avleiðingar fyri ávísar samfelagsbólkar ella felagsskapir.  

 

2.7. Millumtjóðasáttmálar á økinum 

Hoyvíkssáttmálin javnsetur fyritøkur, feløg og persónar við heimstaði í Íslandi við fyritøkur, 

feløg og persónar við heimstaði í Føroyum. 

 

Aðrir viðkomandi millumtjóðasáttmálar eru ikki á økinum.  

 

2.8. Tvørgangandi millumtjóðasáttmálar 

Lógaruppskotið verður mett at vera í samsvari við Evropeiska mannarættindasáttmálan, sbr. 

Anordning nr. 136 af 25. februar 2000 om ikrafttræden for Færøerne af lov om den 

europæiske menneskerettighedskonvention, og Sáttmála Sameindu Tjóða um rættindi hjá 

einstaklingum, ið bera brek, sbr. Bekendtgørelse nr. 35 af 15. september 2006 om rettigheder 

for personer med handicap. 

 

2.9. Markaforðingar 

Ongar kendar markaforðingar eru á økinum. Mett verður ikki, at uppskotið fer at elva til 

markaforðingar. 

 

2.10. Revsing, fyrisitingarligar sektir, pantiheimildir ella onnur størri inntriv 

Lógaruppskotið hevur ongar ásetingar um revsing, fyrisitingarligar sektir ella pantiheimildir.  

 

2.11. Skattir og avgjøld 

Lógaruppskotið hevur ongar ásetingar um skattir og avgjøld.  

 

2.12. Gjøld 

Eins og frammanundan hevur Búnaðarstovan heimild at krevja inn leigu- og sakargjøld.  

 

2.13. Áleggur lógaruppskotið likamligum ella løgfrøðiligum persónum skyldur? 

Lógaruppskotið áleggur ikki likamligum ella løgfrøðiligum persónum skyldur.  

 



 

13 / 19 

 

2.14. Leggur lógaruppskotið heimildir til landsstýrismannin, ein stovn undir 

landsstýrinum ella til kommunur? 

Eins og frammanundan hevur landsstýrismaðurin heimild at áseta reglur um festileigu, 

festitreytir og innstøðu; reglur um frávik frá bústaðarkravinum; reglur um útbúgvingarkrøv, 

arbeiðsroyndir o.a. og reglur um leigu- og keypskostnað fyri landsjørð  

 

Aðrar heimildir eru ikki í lógaruppskotinum.  

 

2.15. Gevur lógaruppskotið almennum myndugleikum atgongd til privata ogn? 

Lógaruppskotið gevur ikki almennum myndugleikum atgongd til privata ogn uttan 

rættarúrskurð.  

 

2.16. Hevur lógaruppskotið aðrar avleiðingar? 

Lógaruppskotið verður ikki mett at hava aðrar avleiðingar enn tær, sum eru nevndar 

omanfyri.  

 

2.17. Talvan: Yvirlit yvir avleiðingarnar av lógaruppskotinum 

 
 Fyri landið ella 

landsmyndug-

leikar 

Fyri 

kommunalar 

myndugleikar 

Fyri pláss ella 

øki í landinum 

Fyri ávísar 

samfelags-

bólkar ella 

felagsskapir 

Fyri vinnuna 

Fíggjarligar ella 

búskaparligar 

avleiðingar 

Ja  Ja Nei Ja  Ja  

Umsitingarligar 

avleiðingar 
Ja Ja Nei Ja Nei 

Umhvørvisligar 

avleiðingar 
Nei Nei Nei Nei Nei 

Avleiðingar í 

mun til altjóða 

avtalur og 

reglur 

Nei Nei Nei Nei Nei 

Sosialar 

avleiðingar 
 Nei Nei  

 

 

Kapittul 3. Serligar viðmerkingar 

Til § 1, nr. 1 

Ásett verður, at landsjørðin, t.e. almenn jørð, skal skrásetast og tinglýsast sum ogn hjá Føroya 

landsstýri við frámerkinum “Landsjørð”. Hetta er í samsvari við løgtingslóg um 

Búnaðargrunn, sum staðfestir, at landsjørðin er ikki partur av fæi Búnaðargrunsins, sbr. m.a. 

álit Vinnunevndarinnar í løgtingsmáli nr. 051/2003: Uppskot til løgtingslóg um 

Búnaðargrunn.  

 

Til § 1, nr. 2-4 

Búnaðarstovan hevur heimild at lata almenna jørð í festi fyri ávíst áramál, tó í mesta lagi til 

festarin fyllir 70 ár. Eftir hetta kann festitíðin leingjast einaferð til festarin fyllir 75 ár.   

Tá almenn jørð verður latin í festi, skal Búnaðarstovan í festibrævinum gjølliga tilskila 

festitreytirnar og innstøðuna, sum hoyrir til festið.  

 

Ásetingin um, at raksturin av einum festi kann verða lagdur í partafelag ella smápartafelag, 

sum festarin eigur, er flutt til § 6 av lógartøkniligum ávum.  

 

Ásetingin um, at festarin rindar festileigu og øll onnur gjøld, sum hvíla á festinum, er av 

lógartøkniligum ávum flutt til § 2, stk. 3, og § 3 verður tí strikað. Eins og frammanundan er 

ásett, at nærri reglur um festileigu, festitreytir og innstøðu verða ásettar. Heimildin er flutt 

landsstýrismanninum, men er aðramáta óbroytt.  

 

Hugtøkini festi, festari, festibræv og innstøða eru nágreinað í nýggjari § 2 a. Eins og 

frammanundan er ásett, at nærri reglur um, hvussu innstøða verður gjørd upp, verða ásettar. 

Heimildin er flutt landsstýrismanninum, men er aðramáta óbroytt.  

 

Til § 1, nr. 5 

Ásetingin um samanlegging og sundurbýti av festum er broytt soleiðis, at eitt festi kann bara 

leggjast saman við øðrum festi í somu markatalsbygd, og tá bara, um samanleggingin verður 

mett at geva betri rakstur.   

 

Somuleiðis verður ásett, at eitt festi bara kann býtast sundur, um tað, sum verður býtt frá, 

verður lagt saman við øðrum festi í somu markatalsbygd og um tað upprunaliga festið ikki 

verður minni enn tríggjar merkur. Henda herðing er grundað á, at vinnuligur landbúnaður í 

stóran mun er treytaður av nøktandi grundarlagi, m.a. í mun til lendi til fóðurframleiðslu, 

atgongd at haga o.tíl., og tað er tí bara í heilt serligum førum, at loyvi verður givið til at býta 

festi sundur.   

 

Ein treyt fyri sundurbýti er, sbr. reglurnar í løgtingslóg um matrikulering, at tað sundurbýtta 

má ikki vera minni enn 5.000 fermetrar uttan so, at góðkend byggisamtykt ásetur annað. Í 

ongum førum má tað sundurbýtta tó vera minni enn 3.000 fermetrar.  

 

Til § 1, nr. 6  

Áseting um, at landsstýrismaðurin í kunngerð ásetur nærri krøv um útbúgving, arbeiðsroyndir 

o.a. er av lógartøkniligum ávum flutt til sjálvstøðugt stykki. Innihaldsliga er eingin broyting 

gjørd.  

 

Til § 1, nr. 7  

Eins og frammanundan er tað eitt krav, at festarin hevur bústað sín á somu oyggj, festið er.  

Landsstýrismaðurin ásetur nærri reglur um undantøk frá búðstaðarskylduni. 

 

Við broyttu samferðslumøguleikunum í Føroyum ber til at røkja eitt festi, hóast festarin ikki 

býr á staðnum. Kortini er tað so, at tann, sum hevur ábyrgd av festinum, undir hesum eisini 

ábyrgdina av djórunum, skal kunna fara á staðið, um brátørvur er á tí, og ber ikki tiil hjá 

festara at búgva ov langt burturi. tí er tað bara í serligum førum, at vikið kann vera frá 

bústaðarskylduni.      

 

Búnaðarstovan hevur eftirlit við festunum, og staðfestir eftirlitið, at festitreytirnar ikki eru 

hildnar, fær festarin boð um at fáa viðurskiftini í rættlag innan ávísa freist. Hetta er serliga 

viðkomandi í mun til kríatúr á festinum, og ásett verður tí, at festimálið verður endað, t.e. sagt 



 

15 / 19 

 

upp, um viðurskiftini, sum festarin fekk boð um at fáa í rættlag, ikki eru rættað innan 

freistina. 

 

Ásetingin er herd til tess at tryggja, at serliga mál um djóravanrøkt, men eisini annað mishald, 

verður rættað sum skjótast, so kríatúr og onnur virði ikki fara fyri skeytið.  

 

Ásetingin um, at staðfestir embætisdjóralækni, at djórahaldið á festinum ikki er í samsvari við 

ásetingarnar í løgtingslóg um djóravælferð, og at Búnaðarstovan tá beinanvegin skal seta 

festaran frá og seta annan fyribils festara í staðin, er gjørd greiðari av lógartøkniligum ávum, 

eins og tilvísingin til viðkomandi greinar í djóravælferðarlógini er tikin við av somu orsøk. 

 

Búnaðarstovan rindar í fyrstu atløgu kostnaðurin av at seta ein fyribils festara, og tá ið 

kostnaðurin er gjørdur endaliga upp, endurrindar Búnaðargrunnurin Búnaðarstovuni 

útreiðslurnar sum part av samlaða kostnaðinum av at fyrisita landsjørðina, sbr. løgtingslóg 

um Búnaðargrunn.   

 

Eins og frammanundan er galdandi – tá ið festimál verður sagt upp eftir § 5, stk. 2, ella tikið 

frá festara eftir § 5, stk. 3 – at Búnaðarstovan kann krevja, at bygningar, ið eru ogn festarans, 

men sum eru knýttir at rakstrinum, verða seldir aftur til festið. Kostnaðurin fyri ognina verður 

ásettur av metingarfólki, sum sum Búnaðarstovan og festarin velja í felag. Er ikki semja um 

at velja metingarfólk, velur sorinskrivarin metingarfólkið. 

 

Til § 1, nr. 8  

Eins og frammanundan kann festari leggja raksturin av festinum í partafelag ella 

smápartafelag, men fyri at javnseta festarar við onnur vinnurekandi verður ásett, at 

partafelagið ella smápartafelagið kann upptaka lán. Henda broyting forðar kortini ikki fyri, at 

peningastovnar kunnu krevja trygd fyri lánum, sum verða veitt slíkum feløgum.  

 

Ásett verður, at festari av festinum kann keypa sethús við hóskandi undirlendi, sbr. tó 

viðmerkingarnar til § 1, nr. 15, um helvtarpening.  

 

Heimildin at keypa ognir burturav festinum er avmarkað til sethús, og heimildin at keypa 

innstøðu, fjós og aðrar bygningar við hóskandi undirlendi er sostatt strikað. 

 

Tað ber heldur ikki til at keypa bygningar við serligum fornfrøðiligum virði og bygningar, 

sum tað fyri landið hevur týdning at eiga. Tað er avvarðandi myndugleiki, í allarflestu førum 

Tjóðsavnið, sum metir um, hvørt tað hevur týdning fyri landið at eiga ein ávísan bygning, 

men tað aðrir myndugleikar kunnu eisini vera viðkomandi. 

 

Til § 1, nr. 9 

Ásetingin er tann sama sum frammanundan tó so, at tað er nágreinað, at brúksrætturin hjá 

festara til lunnindi, veiðurættindi o.a. er avmarkaður av lóggávuni annars.  

Festari kann enn sum áður leiga út lendi til ymiskt endamál, men tíðarskeiðið er stytt til í 

mesta lagi 10 ár hvørja ferð. Broytingin er í fyrsta lagi grundað á, at tað er festarin sjálvur, 

sum skal gagnnýta tað, sum festið gevur, og í øðrum lagi á, at Búnaðarstovan, sum leigar 

landsjørð út til somu endamál, leigar út fyri 10 ár í senn. 

 

Treytirnar at leiga eftir § 6 a eru tær somu sum Búnaðarstovan brúkar, og víst verður til 

serligu viðmerkingarnar til § 1, nr. 9-10.  

Ásetingin um, at festarin kann leiga út veiðirættindi í fuglabjørgum og urðum, umframt rætt 

at veiða haru, er óbroytt. Tíðarskeiðið, festari kann leiga út slík rættindini er kortini broytt 

soleiðis, at festarin kann leiga út í upp í trý ár hvørja ferð. Ásetingin um, at heimafólkið hevur 

framíhjárætt at leiga lendi eftir § 6 a er málsliga broytt, men er innihaldsliga tann sama sum 

áður. 

 

Leiguinntøka eftir § 6 a verður skattliga mett sum inntøka á festinum.  

 

Til § 1, nr. 10 

Av lógartøkniligum og málsligum ávum er yvirskriftin broytt.  

 

Frammanundan hevur verið galdandi, at Búnaðarstovan sum undantak kann taka upp mál at 

leiga lendi til fóðurframleiðslu o.a. Ásetingin er nú herd soleiðis, at Búnaðarstovan fær 

heimild at krevja, at annaðhvørt festari ella leigari, sum hevur landsjørð um hendur, fer undir 

at gagnnýta lendið til fóðurframleiðslu, grønmetisframleiðslu o.tíl. Ger festari ella leigari ikki 

eftir boðum, kann Búnaðarstovan sjálv leiga lendið út til nevndu framleiðslu. Leiguinntøkan 

verður tá rindað Búnaðarstovuni heldur enn festaranum ella leigaranum.  

 

Heimild Búnaðarstovunnar at leiga út landsjørð til traðir og traðarstykki, stykki til 

urtagarðsbrúk, grundstykki til húsabygging og almenn endamál, t.d. til vinnuvirksemi, ítrótt, 

frítíðarendamál o.tíl., stendur við. Leiguinntøka eftir § 7 a verður goldin festaranum og 

skattliga mett sum inntøka á festinum.  

 

Ásetingin um treytir fyri leiguni, undir hesum eisini treytir fyri uppsøgn og uppathaldi av 

leigu, er av lógartøkniligum og málsligum ávum orðað av nýggjum. Eingin innihaldslig 

broyting er gjørd.  

 

Festarin skal enn sum áður hava høvi at gera viðmerkingar til ætlanir um at leiga lendi 

burturav festinum, men kærurætturin til landbúnaðarstevnu er strikaður. Víst verður til 

viðmerkingarnar til § 1, nr. 16. 

 

Til § 1, nr. 11 

Galdandi áseting í § 7 a um, at Búnaðarstovan kann taka aftur brúksrættin til festijørð fyri at 

leiga kommununi lendi til almannagagnlig endamál er broytt og flutt til nýggja § 7 b. 

 

Ásetingin er broytt til tess at tryggja, at eisini festarar, sum missa atgongd at lendi, tí lendið 

verður leigað kommununi, verða javnsettir við festarar, sum missa atgongd at lendi vegna 

sølu. Tó at talan ikki er um sølu, so er støðan aloftast tann, at talan er um langtíðarleigu, 

vanliga fyri 30 ár og onkuntíð longri, so atgongdin at lendinum er í roynd og veru burtur. Fyri 

at byrgja fyri hesum rakstrartapi verður ásett, at langtíðarleiga skal viðgerast sum søla eftir 

ásetingunum í § 9 b, stk. 2 og 4. Víst verður til viðmerkingarnar til § 1, nr. 12.        

 

Eins og frammanundan skal Búnaðarstovan kunna Búnaðargrunnin um leigumál eftir hesi 

áseting, og Búnaðargrunnurin hevur rætt til at tryggja sær veð fyri verandi lán og gera sín 

veðrætt galdandi, áðrenn leigumálið tekur við.  

 

Staðfest verður at enda, at leigumál eftir hesi áseting kunnu leingjast, tí endamálið við leiguni 

er av almannagagnligum slagi, og at roknast má við, at sama almannagagnliga virksemið 

heldur fram.  

Til § 1, nr. 12 

Í summum førum er skynsamt at keypa jørð at leggja afturat festum. Talan er aloftast um 

jørð, sum frammanundan er seld burturav sama festi, t.d. til traðir. Í slíkum førum verður 

lendið, sum verður lagt afturat festinum, við til at bøta um raksturin, t.d. við at leggja afturat 

fóðurframleiðsluni.  

 

Við hesi broyting verður (aftur) fingin til vegar heimild at keypa ognarjørð at leggja afturat 

landsjørð. Ásett verður somuleiðis, at Búnaðargrunnurin rindar keypskostnaðin, um talan er 

um jørð, sum frammanundan hevur verið landsjørð. 

 

Til § 1, nr. 13    

Nágreinað verður í § 9 a, at Búnaðarstovan hevur heimild at selja kommunum og almennum 

stovnum og feløgum landsjørð til ymisk endamál, m.a. almannagagnlig endamál, 

frítíðarendamál, grundstykki, vinnuvirksemi o.a. treytað av, at økið í byggisamtykt er lagt av 

til endamálið. Við hesi broyting verður gjørt greitt, at Búnaðarstovan fyrst og fremst skal 

selja til kommunurnar, tí kommunan er lokalur planmyndugleiki. Harumframt er nágreinað, 

at Búnaðarstovan eisini kann selja landsjørð beinleiðis til almennar stovnar og feløg, tá ið 

talan er um almannagagnligt virksemi, t.d. til vega- og tunnilsgerð, elveiting, 

fjarskiftisinstallatiónir og -leiðingar o.tíl.  

 

Sum nýggj áseting verður sett, at er ætlanin at umskipa góða landbúnaðarjørð til endamál, 

fevnd av stk. 1, skal kommunan, ella í serligum føri annar keypari, mótvegis Búnaðarstovuni 

sanna, at umskipanin er neyðug, og at endamálið við umskipanini ikki á fullgóðan hátt kann 

fremjast á øðrum lendi. 

 

Broytingin hevur við sær, at tað verður munandi lættari at verja ta góðu landbúnaðarjørðina, 

tí við hesi áseting skal kommunan veruliga kanna, um neyðugt er at brúka júst góða 

landbúnaðarjørð til kommunalt endamál, eins og kommunan skal kanna, um ikki ætlaða 

kommunala endamálið kann fremjast á øðrum lendi.  

 

Fyri at forða fyri, at kommunurnar leggja jørð inn undir seg til at brúka seinni, verður ásett, at 

farast skal undir ætlaða arbeiðið innan fyri tvey ár. Samstundis verður ásett, at lendið fellur 

aftur til landið, um nevnda freist fer. Keypspeningurin verður tá afturgoldin kommununi. 

 

Ásett verður tó eisini, at vikið kann vera frá regluni um, at landsjørð bara kann verða seld 

kommunum, um talan er um smærri stykki. Tað er ein treyt, at stykkið skal leggjast aftur at 

einum øðrum stykki, og endamálið við at keypa stykkið er at rætta mark, bøta um atgongd at 

einum øðrum stykki, sum liggur uppat o.tíl. Slík søla er harumframt treytað av, at viðkomandi 

myndugleikar, t.d. kommunan, byggivaldið, matrikulmyndugleikin o.o. viðmæla søluni, og at 

sølan ikki hevur negativ árin á landsjørðina.    

 

Ásetingin um, at festari skal spyrjast, áðrenn avgerð verður tikin, er orðað meira ítøkiliga, so 

tað er púra greitt, at festarin skal hava havt høvi at gera viðmerkingar til málið, áðrenn 

avgerðin um at selja lendi burtur av landsjørð verður tikin.   

 

Í § 9 b er eins og frammanundan ásett, at landsstýrismaðurin í kunngerð ásetur kostnaðin fyri 

landsjørð.  

 

Afturat hesum verður, til tess at byrgja fyri negativum avleiðingum av sølu av landsjørð, 

ásett, at festið annaðhvørt skal fáa lagt inn somu vídd av lendi, sum er mist, ella ta vídd, sum í 

dygd svarar til tað, sum er mist. Greitt er, at tað ikki altíð ber til at leggja inn nýtt lendi, og tí 

verður ásett, at Búnaðarstovan saman við festaranum  tá skal meta um, hvussu rakstrartapið, 

sum festaranum er fyri, kann verða endurbøtt. 

 

Henda kostnað, bæði fyri í fyrsta lagi at leggja inn lendi og fyri í øðrum lagi at endurbøta 

rakstrartapið á annan hátt, skal kommunan rinda afturat keypskostnaðinum. Kommunan skal 

eisini rinda fyri avloysing av biti; víst verður til viðmerkingarnar til § 1, nr. 13.  

 

Til § 1, nr. 14  

Av lógartøkniligum og málsligum ávum er yvirskriftin broytt.  

 

Ásetingin um endurgjald fyri mist bit er gjørd greiðari við at ásett verður, at endurgjaldið fyri 

mist bit verður rindað festinum beinleiðis, heldur enn at tað verður flutt á festikontu. Við hesi 

broyting verða festarar javnsettir við ognarar. 

 

Av tí at ásetingin í løgtingslóg um landsjørð er gjørd greiðari, verður § 37 a, stk. 2, í lov for 

Færøerne om Haugers Styrelse og Drift m.m. (hagalógin) strikað. 

 

Til § 1, nr. 15-16  

Av lógartøkniligum og málsligum ávum er ásetingin í § 11 býtt sundur í tvær greinar. 

 

Nýggja § 11 ásetur eins og frammanundan, at landsstýrismaðurin í kunngerð ásetur 

leigukostnað fyri jørð, traðir, onnur jarðarstykki, bygningar, og endurgjald fyri mist bit og 

gjøld fyri ymsa avgreiðslu eftir løgtingslógini.  

 

Reglurnar um helvtarpening, fígging til sethús av festikontu, skattligar avskrivingar o.a. eru 

settar fyri seg í § 11 a og eru gjørdar einfaldari, men eru annars tær somu sum 

frammanundan.  

 

Til § 1, nr. 17 

Ásett verður, at avgerðir, sum Búnaðarstovan tekur við heimild í løgtingslógini ella reglum,  

givnar við heimild í løgtingslógini, kunnu kærast til landsstýrismannin innan 4 vikur eftir, at 

viðkomandi hevur fingið fráboðan um avgerðina. 

 

Somuleiðis verður ásett, at landsstýrismaðurin kann leggja kærumyndugleika sín sambært 

løgtingslógini til kærustovn ella kærunevnd, hvørs avgerðir eru endaligar innan fyrisitingina. 

 

Til § 2  

Áseting um gildiskomu.  

 

Ásett verður, at henda løgtingslóg kemur í gildi 1. juli 2025, og at § 37 a, stk. 2, í Lov nr. 172 

af 18. Maj 1937 for Færøerne om Haugers Styrelse og Drift m.m. samstundis fer úr gildi. 

 

 

Uttanríkis- og vinnumálaráðið, dagfesting. 

 

 

Høgni Hoydal 

landsstýrismaður 

/ Herálvur Joensen 

 

 

 

Yvirlit yvir fylgiskjøl: 

Fylgiskjal 1: Javntekstur 

